
էր, որը հաստատվել էր 1991 թ. քրդական ապստամբության 
ճնշումից հետո: Քրդերի վերահսկողության տակ գտնվող տա-
րածքներն էին Էրբիլի, Սուլեյմանիեի և Դոհուկի մուհաֆա-
զաները և որոշ տարածքներ Քիրքուքի (Թամիմ), Դիյալայի, 
Սալահ ադ-Դինի և Նինևայի մուհաֆազաներից: 2003 թ. պա-
տերազմի ժամանակ քրդական զինված ուժերը դեպի հարավ 
ընդլայնեցին իրենց վերահսկողության տակ գտնվող տա-
րածքները՝ ներառյալ Քիրքուք, Մախմուր, Խանեկին քաղաք-
ները: Քիրքուք քաղաքը և համանուն նահանգը քրդերի համար 
կրկնակի կարևորություն ունեն: Առաջին հերթին նրանք քա-
ղաքը պատմականորեն համարում են իրենցը, որը ժամանակի 
ընթացքում իշխանությունների վարած քաղաքականության 
հետևանքով զգալիորեն զրկվել է իր բնիկ բնակչությունից: 
Էրբիլը դեռ ամերիկյան ներխուժումից առաջ առաջարկում էր, 
որ քաղաքն ընդգրկվի քրդական ինքնավարության տարածք՝ 
դա համարելով պատմական արդարության վերականգնում: 
Ջալալ Թալաբանին, լինելով Իրաքի նախագահ, հայտարարեց, 
որ Քիրքուքը քրդերի Երուսաղեմն  է1՝ դրանով կարծես 
շեշտելով, որ այն սրբազան նշանակություն ունի իրենց հա-
մար, հետևաբար զիջման չեն գնալու այս հարցում: Քիրքուքի 
կարևոր նշանակության վկայությունն է նաև այն, որ 1992 թ. 
ներկայացված Քրդստանի շրջանի սահմանադրության նախա-
գծում Քիրքուքը նշված է որպես մայրաքաղաք2: 2009 թ. 
Քրդստանի շրջանի սահմանադրության նախագծում ուղղակի 
հիշատակություն չկա Քիրքուքի՝ մայրաքաղաք լինելու մասին, 
սակայն 10-րդ հոդվածով խորհրդարանին իրավունք է տրվում 
Էրբիլի փոխարեն այլ մայրաքաղաք ընտրելու3: 

Քիրքուքի երկրորդ նշանակությունը ռեսուրսային է՝ հաշ-
վի առնելով, որ վաճառքից Քիրքուքի նավթի պաշարների տնօ-
րինումը ռազմավարական կարևորություն ունի: Քիրքուքում 

                                                           
1 ا	وسط الشرق ,14 مارس ,2011,   كركوك حول طالباني تصريحات يعتبرون عراقيون نواب

برلمانيا +ستجوابه ويدعون» مستفزة«   
Նուաբ ալ-իրակիյուն յաաթաբարուն թասրիհաթ Տալաբանի հաուլա 
Քիրքուք «մուսթաֆիզա» վա յադաուն լիիսթիջաուաբա բառլամանիյա, Աշ-
Շարկ –Ալ-Աուսատ, http://archive. aawsat.com/details.asp?section=4&article= 
612370&issueno=11794#.VsLIHvmLTIU, (Մատչելի էր 01.04.2016). 

2 O'Leary B., How to Get Out of Iraq with Integrity, Philadelphia, 2009, p. 153. 
3 Տե՛ս Իրաքյան Քուրդիստանի՝ 2009 թ. սահմանադրության նախագծի 10-

րդ հոդված, http://www.presidency.krd/docs/KRConstitution-ar.pdf (մատչելի 
էր 12.05.2016 ). 

նավթը հայտնաբերվել է դեռ 1927 թ., իսկ Իրաքի նավթային 
ընկերությունն արդյունահանումն սկսել է 1934 թ.: “Oil & Gas 
Journal”-ի տվյալների համաձայն՝ Իրաքը 140 միլիարդ բարել 
նավթային պաշարներ ունի, որը հավասար է Մերձավոր 
Արևելքի ընդհանուր պաշարների 18%-ին և համաշխարհային 
պաշարների 9%-ին4: Իրաքյան նավթի 17%-ը Քիրքուքի, Մո-
սուլի, Խանեկինի շրջակայքում է գտնվում, որոնք գիտական 
գրականությունում ընդունված է վիճելի տարածքներ անվանել5: 
Միջազգային էներգետիկ գործակալության տվյալների համա-
ձայն՝ Իրաքյան Քրդստանի նավթային պաշարները կազմում 
են 4 միլիարդ բարել6: Մինչդեռ Քիրքուքում պաշարները հաս-
նում են 10 միլիարդ բարելի: Նախքան պատերազմը Քիր-
քուքից օրական 680,000 բարել նավթ էր արդյունահանվում, 
սակայն պատերազմի հետևանքով այն իջավ մինչև 200,000 
բարելի7:  Քիրքուք քաղաքը նավթային կենտրոն լինելուց բացի՝ 
ավելի քան 800.000 բնակչությամբ Իրաքի՝ մեծությամբ 4-րդ 
քաղաքն է, որտեղ բնակվում են արաբներ, քրդեր, թուրքոման-
ներ, քրիստոնյա տարբեր համայնքներ, որոնք մրցակցում են 
տարածքի և կառավարման լծակների համար8: Նախկինում 
գավառական քաղաք Քիրքուքը նավթի պաշարների հայտնա-
բերումից հետո Իրաքի տնտեսության համար կարևորագույն 
նշանակություն ձեռք բերեց: Աճող նավթարդյունաբերության 
շնորհիվ քաղաքի բնակչությունը համալրվեց այլ վայրերից 
աշխատելու եկած մարդկանցով: Մյուս կողմից պետությունը 
պետք է ապահովագրեր նավթաբեր շրջանները տարածա-
շրջանային ու ներքին սպառնալիքներից: Քիրքուքում Իրաքի 
իշխանությունների իրականացրած արաբականացման քաղա-

                                                           
4 Oil & Gas Journal, Worldwide Look at Reserves and Production, PenWell 

Corporation, Tulsa, 6 Jan. 2014, p. 62. 
5 International Energy Agency, World Energy Outlook Special Report: Iraq 

Energy Outlook, (October 2012), p. 52, http://www.worldenergyoutlook. 
org/media/weowebsite/2012/iraqenergyoutlook/fullreport.pdf (մատչելի էր 
01.04.2016). 

6 Նույն տեղում, էջ 53: 
7 US Government, Energy Information Administration, Country Analysis Briefs – 

Iraq, August 2007. http://www.eia.doe.gov/ (մատչելի էր 12.05.2016). 
8 Iraq and the Kurds: The Brewing Battle over Kirkuk, International Crisis 

Group, Middle East Report No. 56, Brussels, 18 July 2006, pp. 2-3.   

քականության նպատակը հենց ապահովագրումն էր սպառ-
նալիքներից9:   

Տեղահանումների առաջին զանգվածային ալիքն սկսվեց 
1974 թ. Բաղդադի կողմից Քրդստանի ինքնավար շրջանի 
միակողմանի հռչակումից հետո, որը ներառում էր Էրբիլի, 
Սուլեյմանիեի և Դոհուկի նահանգները: 1975 թ. քրդական 
ապստամբության պարտությունից հետո բարզան ցեղի հա-
զարավոր անդամներ նույնպես բռնությամբ արտաքսվեցին 
իրենց բնակավայրերից: 1970-ականների վերջերին Իրաքի 
կառավարությունն Իրանի և Թուրքիայի սահմանակից տա-
րածքներից հասցրել էր տեղահանել առնվազն քառորդ միլիոն 
քրդի: Քրդերի բնակավայրերը մասամբ ոչնչացվում էին՝ սահ-
մանային հատվածներում «սանիտարական գոտի» ստեղծելու 
համար, իսկ տեղահանվածները բնակեցվում էին մայրուղի-
ների մոտակա տարածքներում, որտեղ իրաքյան բանակն 
ուժեղ վերահսկողություն ուներ10:   

Քրդերին տեղահանելուց հետո Իրաքի իշխանություններն 
ազատված տարածքներն արաբ ընտանիքներով բնակեցնելու 
ծրագիր սկսեցին: Մոսուլից հարավ-արևմուտք ընկած ալ-Ջա-
զիրա անապատում բնակվում էին վարչակարգին հավատարիմ 
բազմաթիվ ցեղեր: Նրանց առաջարկեցին ազատ, ոռոգվող հո-
ղատարածություններ, իսկ շեյխերը խրախուսում էին տեղա-
փոխությունը11:  

1991 թ. ապստամբությունների պարտությունից հետո 
արաբականացման քաղաքականության գլխավոր թիրախը 
դարձան Քիրքուքը և հարևան շրջանները: Հազարավոր քրդե-
րի, թուրքոմանների ու ասորիների պարտադրում էին պաշ-
տոնական փաստաթղթերում որպես ազգություն նշել «արաբ»: 
Պահանջը մերժող քրդերին ստիպում էին լքել իրենց տները և 
տեղափոխվել քրդական շրջաններ: 1991-2000  թթ. Քիրքուք 
նահանգի տարածքից ավելի քան 120.000 մարդ է տեղա-
հանվել12:  
                                                           
9 Stansfield G., Anderson L.m Crisis in Kirkuk, The Ethnopolitics of Conflict and 

Compromise, Philadelphia, , 2009, p 51. 
10 Human Rights Watch, Iraq’s Crime of Genocide: The Anfal Campaign Against 

the Kurds, New Haven, 1995, p. 6. 
11 Bouckaert P., Human Rights Watch, Claims in Conflict, Reversing Ethnic 

Cleansing in Northern Iraq, Vol. 16, No. 4(E), New York, August 2004, p 2: 
12 Human Rights Watch, Iraq: Forcible Expulsion of Ethnic Minorities, Vol. 15, 

No. 3(E), New York, 2003, p. 2. 

Սադդամ Հուսեյնի իշխանության տապալումից հետո 
քրդական ուժերը մտան Քիրքուք և սկիզբ դրեցին հակառակ 
գործընթացին՝ քաղաքի և նահանգի քրդականացմանն ու 
արաբների հեռանալուն, որն իրականացվում էր արաբ ըն-
տանիքներին հեռանալու դիմաց փոխհատուցում առաջար-
կելով, քրդերի զանգվածային վերաբնակեցմամբ: Արաբները և 
թուրքոմանները քրդերի վերադարձը դիտում էին որպես 
ապագա հանրաքվեի արդյունքների վրա ազդելու փորձ քրդա-
կան ուժերի կողմից, մինչդեռ քրդերն արաբների դժգոհու-
թյունը որակում էին որպես արաբականացման քաղաքակա-
նության շարունակություն13:  

2003 թ. բաասական վարչակարգի տապալումից հետո 
մոտ 200,000 ներքին տեղահանվածներ վերադարձան Քիր-
քուք, որոնց մեծ մասը քրդեր էին: ՔՇԿ-ի ղեկավարությունը 
խրախուսում էր քրդերի վերադարձը, սակայն շատերը, որոնք 
արդեն հասցրել էին իրենց կյանքը կարգավորել ինքնավա-
րության տարածքում, չէին ցանկանում վերադառնալ Քիրքուք, 
որտեղ նրանց անորոշությունն էր սպասում: Շատ քրդեր հա-
մարում էին, որ իրենց անվտանգությունը կարող է ապահովվել, 
եթե Քիրքուքը քրդական ինքնավարության մաս լինի: Թուր-
քոմանները, ընդհակառակը, կարծում էին, որ իրենց շահերն 
ավելի լավ պաշտպանված կլինեին ոչ թե ինքնավար շրջանի 
տարածքում, այլ Բաղդադի ենթակայության տակ: Արաբներն 
էլ մտավախություններ ունեին, որ Քիրքուքի նավթից ստացված 
եկամուտները կարող էին օգտագործվել շրջանն Իրաքից ան-
ջատելու համար14: 

Քիրքուքի վերաբերյալ գիտական գրականության մեջ 
խնդիրը հաճախ գերազանցապես դիտվում է նավթային եկա-
մուտների տեսանկյունից: Քիրքուք բառին մշտապես ուղեկցում 
է «նավթով հարուստ» բառակապակցությունը՝ երկրորդ պլան 
մղելով էթնիկ բաղադրիչը: Մինչդեռ, մեր կարծիքով, խնդրի 
բարդությունը և լուծման բացակայությունն առաջին հերթին 
էթնիկ բաղադրիչի հետ են կապված: Տասնամյակներ շարու-
նակ Քիրքուքում քրդերը և մյուս ժողովուրդները սեփակա-
նազրկվել են, տեղահանվել, ենթարկվել զտումների, նվաս-

                                                           
13 Wolff S., Governing (in) Kirkuk: resolving the status of a disputed territory in 

post-American Iraq, International Affairs, Royal Institute of International 
Affairs 1944-, 86.6, Hoboken, 2010, p. 1370. 

14 Նույն տեղում: 

տացրել են նրանց արժանապատվությունը: Իրաքի իշխանու-
թյունների արաբականացման քաղաքականության մեջ ռեսուր-
սային խնդիրների լուծումը միակ գլխավորը չէր: Քիրքուքն իր 
աշխարհագրական դիրքով առանցքային նշանակություն ունի 
երկրի հյուսիսում կենտրոնական իշխանության ներկայության 
համար: Քիրքուքում անհրաժեշտ էր վստահելի բնակչության 
առկայություն՝ ապագայում Իրանից և Թուրքիայից թիկունքն 
ամրապնդելու համար: 

2004 թ. ընդունված Իրաքի Անցումային վարչական օրեն-
քի 58-րդ հոդվածը վերաբերում է Քիրքուքի և վեճի առարկա 
մյուս տարածքների խնդրին: Հոդվածում նշվում է, որ Իրաքի 
անցումային կառավարությունը պետք է միջոցներ ձեռնարկի 
որոշակի շրջաններում, այդ թվում՝ Քիրքուքում նախորդ վար-
չակարգերի՝ ժողովրդագրական վիճակը փոփոխելու քաղաքա-
կանության հետևանքով ստեղծված անարդարությունը շտկելու 
համար: 58-րդ հոդվածի հիման վրա սահմանադրություն 
ընդգրկվեց 140-րդ հոդվածը, որի 1-ին կետում նշված է, որ 
գործադիր իշխանությունը պետք է անհրաժեշտ քայլեր ձեռ-
նարկի Անցումային վարչական օրենքի 58-րդ հոդվածի բոլոր 
ենթակետերի պահանջներն իրագործելու համար: Հոդվածի 
երկրորդ կետի համաձայն՝ Անցումային վարչական օրենքի 58-
րդ հոդվածով Իրաքի անցումային կառավարության գործադիր 
ճյուղի վրա դրված պատասխանատվությունը տարածվելու է 
սահմանադրությանը համապատասխան ընտրված գործադիր 
իշխանության վրա, որը պետք է ամբողջությամբ իրագործվի 
(կարգավորում, մարդահամար և Քիրքուքում ու մյուս վիճար-
կելի տարածքներում հանրաքվեի անցկացում՝ քաղաքացիների 
կամքն արտահայտելու համար) մինչև 2007 թվականի դեկ-
տեմբերի 31-ը15: 

Այս հոդվածը շատ անորոշ է և չի սահմանում, թե որ տա-
րածքներն են վիճելի, ովքեր պետք է մասնակցեն հանրա-
քվեին: Եթե այն անցկացվեր բոլոր նահանգներում, որտեղ 
վիճելի տարածքներ կան, ապա քրդերը մեծամասնություն էին 
միայն Քիրքուքում և հանրաքվեի արդյունքում ստիպված էին 
լինելու հրաժարվել հավակնությունների մեծ մասից: Քրդական 
կուսակցություններն առաջարկում էին հանրաքվեն անցկացնել 
Քիրքուքի նահանգում՝ ամբողջությամբ և մյուս նահանգներում՝ 

                                                           
15 Իրաքի սահմանադրության 140-րդ հոդվածի «ա» և «բ» կետեր: 

շրջան առ շրջան16: Բաղդադը, բնականաբար, այս տարբերա-
կը չընդունեց: Իրաքում քաղաքական անկայունության պայ-
մաններում հանրաքվեն իշխանությունների համար թիվ մեկ 
խնդիրը չէր: Հաշվի առնելով այս հանգամանքը և խնդրի 
խճճվածությունը՝ որևէ քայլ չձեռնարկվեց 140-րդ հոդվածի  
2-րդ կետի իրականացման համար: Սահմանված վերջնաժամ-
կետը լրացավ 2007 թ. դեկտեմբերի 31-ին՝ հարցը դուրս բե-
րելով սահմանադրության միջոցով լուծման շրջանակից:  

Վիճելի տարածքներում փեշմերգայի և Իրաքի անվտան-
գության ուժերի առկայությունը մշտապես լարվածության 
պատճառ է, որը պարբերաբար վերաճում է բախումների: Այդ-
պիսի բախում տեղի ունեցավ Խանեկին քաղաքում: 2008 թ. 
հուլիսին Իրաքի անվտանգության ուժերը հատուկ գործողու-
թյուն իրականացրին Դիյալայում ընդդեմ «ալ-Կաիդայի»: 
Քրդերը, սակայն, այս գործողության մեջ իրենց՝ վիճելի տա-
րածքներից դուրս մղելու մտադրություն տեսան: Խանեկինում 
հազարավոր քրդեր բողոքի ցույցեր սկսեցին՝ ընդդեմ քրդա-
կան ուժերի դուրսբերման պահանջի17: Իրաքի անվտանգու-
թյան ուժերը քրդերին վերջնագիր ներկայացրին՝ պահանջելով 
դուրս գալ քաղաքից 24 ժամվա ընթացքում: Երբ քրդերը 
մերժեցին վերջնագիրը, իրաքյան ուժերը փորձեցին ուժով 
դուրս բերել նրանց, սակայն ձախողվեցին: Ի վերջո, Իրաքյան 
Քրդստանի նախագահ Բարզանին մեկնեց Բաղդադ և հան-
դիպեց Իրաքի վարչապետ Նուրի Ալ-Մալիքիին՝ հակամար-
տությանը վերջ դնելու համար: Բաղդադում համաձայնություն 
ձեռք բերվեց առ այն, որ քրդական և իրաքյան ուժերը պետք է 
քաղաքից հետ քաշվեն 25 կմ հեռավորության վրա18: Արդյուն-
քում կառավարական ուժերը զբաղեցրին Խանեկինից հարավ 
ընկած արաբական բնակավայրերը, իսկ քրդական փեշմեր-
գան՝ քաղաքից հյուսիս ընկած բնակավայրերը:  Իրավիճակն 
էական փոփոխության ենթարկվեց 2014 թվականի հունիսին, 

                                                           
16 Kane S., Iraqs Oil Politics, Where Agreement Might Be Found, Peaceworks 

No. 64.  Washington, 2010, p. 13.  
17 Raouf S., Standoff over Iraqi Town Stokes Tension with Kurds, Reuters, 

August 31, 2008, http://www.reuters.com/article/idUSLV159246._CH_.2400 
(մատչելի էր 01.04.2016). 

18 Stansfield G., Anderson L., Kurds in Iraq: the Struggle between Baghdad and 
Erbil, Middle East Policy 15, 1 (Spring 2009), p. 2, http://mepc.org/journal 
/middle-east-policy-archives/kurds-iraq-struggle-between-baghdad-and-erbil 
(մատչելի էր 01.04.2016). 

երբ «Իրաքի և Լևանտի իսլամական պետություն» կոչվող 
խմբավորումը մեծ տարածքներ գրավեց Իրաքի հյուսիսում և 
կենտրոնում: 2014 թ. հունիսին, երբ կառավարական զորքերը 
նահանջում էին Քիրքուքից, քրդական փեշմերգան արագորեն 
զբաղեցրեց այն: 

Բաղդադի և Էրբիլի հարաբերությունների սրումը համըն-
կավ վարչապետ Նուրի Ալ-Մալիքիի դիրքերի ամրապնդման 
ժամանակաշրջանի հետ: Ալ-Մալիքին, որն ուներ Իրանի և 
ԱՄՆ-ի աջակցությունը, կենտրոնամետ քաղաքականություն էր 
վարում՝ միաժամանակ իր ձեռքում հավաքելով իշխանական 
լծակները: Մինչև 2008 թ. քրդական կուսակցությունները դաշ-
նակցում էին շիայական ուժերի՝ Ալ-Մալիքիի «Դաուա» կուսակ-
ցության19 և Աբդ Ալ-Ազիզ Ալ-Հաքիմի գլխավորած Իրաքի 
իսլամական գերագույն խորհրդի հետ: Ալ-Մալիքին օգտագոր-
ծում էր քրդերի աջակցությունը՝ սուննի արաբական ուժերի և 
շիա ազդեցիկ հոգևորական Մուքթադա Ալ-Սադրի գլխավորած 
շրջանակների ընդդիմությանը դիմագրավելու համար: Քրդերը 
2008 թ. մարտին աջակցեցին Ալ-Մալիքիին Ալ-Սադրի կողմնա-
կիցների դեմ առճակատման ժամանակ20: 

Ալ-Մալիքիի և քրդերի հարաբերությունները սկսեցին լար-
վել 2008 թ.  սկսած: Բարզանիի և վարչապետի միջև հեռակա 
վեճ սկսվեց. Բարզանին Ալ-Մալիքիին մեղադրեց իշխանու-
թյունն իր ձեռքում կենտրոնացնելու մեջ ի պատասխան վար-
չապետի ելույթի, ով քրդերին մեղադրել էր հակասահմանա-
դրական քաղաքականություն վարելու մեջ՝ ինչպես փեշմերգան 
ՔՇԿ-ի տարածքից դուրս տեղակայումը և օտար երկրների 
դիվանագիտական ներկայացուցչությունների բացումը ՔՇԿ 
տարածքում21: Բասրայում Ալ-Սադրի և Խանեկինում քրդերի 
դեմ ունեցած հաջողություններից ոգեշնչված՝ վարչապետ 
Նուրի Ալ-Մալիքին 2008 թ. սեպտեմբերի 17-ի ելույթում խոսեց 
ուժեղ կենտրոնական պետության առավելությունների մասին՝ 
միաժամանակ նշելով, որ դա չի հակասում ֆեդերալիզմի 
սկզբունքին: «Սա չի նշանակում հրաժարում ֆեդերալիզմից: 
                                                           
19 Կուսակցության անվանումն է «Իսլամական կոչի կուսակցություն», որ հա-

ճախ համառոտ նշվում է «Դաուա» (արաբերենից թարգմանաբար՝ կոչ): 
20 Katzman K., Kurds in Post-Saddam Iraq, Congressional Research Service 

report for Congress, Washington, 1 Sep. 2009, p. 6:  
21 Full text of KRG response to Iraqi Prime Minister's accusations, 1 Dec 2008, 

KRG website, http://cabinet.gov.krd/a/d.aspx?l=12&s=02010100&r=223&a= 
26811&s=010000 (մատչելի էր 12.05.2016): 

Այո՛, մենք ֆեդերալիզմ ենք կառուցելու: Սակայն պետք է 
նշենք, որ կենտրոնական կառավարությունն ավելի ուժեղ է, 
քան դաշնային միավորները, և դաշնային միավորներն ավելի 
ուժեղ չեն, քան կենտրոնական կառավարությունը, ինչպես 
ոմանք են մտածում, որ կենտրոնական կառավարությունը 
միայն հավաքում ու բաշխում է եկամուտները: Ահա ինչպես են 
ոմանք պատկերացնում կենտրոնական կառավարությունը, որ 
այն պետք է այդ աստիճանի թույլ լինի: Սա հակասում է ուժեղ 
պետություն կառուցելու նպատակին, որն ունակ կլինի պաշտ-
պանելու ինքն իրեն»22, - նշում էր Ալ-Մալիքին: Հասկանալի է, 
որ այս ելույթն ուղղված էր Էրբիլին:   

Մի քանի շաբաթ անց Ալ-Մալիքին ավելի հեռուն գնաց՝ 
քննադատելով սահմանադրության «հապշտապ ընդունումը», 
այն դեպքում, երբ Իրաքն անցումային շրջանում էր: Վարչա-
պետը նշեց, որ սահմանադրությունը պետք է փոխվի՝ կառա-
վարության և նահանգների միջև իշխանության բաժանումը 
հստակեցնելու համար: 2009 թ. հունվարի 21-ին Իրաքի վար-
չապետը կրկնեց, որ սահմանադրությունն ու օրենքները պետք 
է փոխվեն՝ երկրի միասնությունը պահպանելու համար23: Ալ-
Մալիքին քննադատության ենթարկեց նաև մուհասասան՝ 
պաշտոնների բաշխման չգրված պայմանավորվածությունը, 
ըստ որի՝ նախագահը պետք է լինի քուրդ, վարչապետը՝ շիա, 
խորհրդարանի խոսնակը՝ սուննի24: 

2010 թ. Իրաքում խորհրդարանական ընտրություններ 
անցկացվեցին: Վարչապետ Ալ-Մալիքիի գլխավորած «Օրենքի 
պետություն» կոալիցիան ստացավ 89 մանդատ՝ ընդամենը 2 
մանդատով զիջելով Իյադ Իլավիի «Իրաքի ազգային շարժ-
մանը»: 2010 թ. խորհրդարանական ընտրություններին Քրդըս-
տանի դաշինքը կոչ արեց մասնակցել միասնական ցուցակով՝ 
հրավիրելով նաև իսլամական կուսակցություններին և ընդդի-

                                                           
22 International Crisis Group, Working to Prevent Conflict Worldwide, Iraq and 

the Kurds: Trouble Along the Trigger Line, Middle East Report N88, Brussels, 
8 July 2009, p. 6. 

-Ալ-Մալիքի. Թաղիր ալ, المالكي: تغيير الدستور ضروري لحماية وحدة العراق 23
դասթուր դարուրի լիհիմայա ուահդաթուլ Իրակ: 
21 Jan. 2009, http://middle-east-online.com/?id=72829 (մատչելի էր 01.04. 
2016). 

24 21 Jan 2009, المالكي: المحاصصة الطائفية والحزبية دمرت العراق,  Ալ-Մալիքի. Ալ-
մուհասասա ալ-տաիֆիյա ու ալ-հիզբիյա դամարաթ ալ-Իրակ http:// 
www.lebanese-forces.com/2009/01/21/32305/ (մատչելի էր 01.04.2016):   

մադիր «Գորան» շարժմանը, որը մեկ տարի առաջ Իրաքյան 
Քրդստանի օրենսդիր մարմնի ընտրություններում ստացել էր 
պատգամավորական մանդատների 25%-ը: «Գորանը», սա-
կայն, հրաժարվեց հանդես գալ միասնական ցուցակով՝ մե-
ղադրելով ՔԴԿ-ին ու ՔՀՄ-ին իշխանության մենաշնորհացման 
փորձի մեջ: Այն նախընտրեց առանձին մասնակցել համա-
իրաքյան ընտրություններին, որպեսզի Բաղդադում ապահովեր 
իր ներկայությունը: Մարտյան ընտրություններին Քրդստանի 
դաշինքը հավաքեց ձայների մոտ 15%-ը, որը հավասար էր 43 
մանդատի: Նախորդ գումարման խորհրդարանի համեմատ 
(2005 թ. դեկտեմբերյան ընտրություններ) Քրդական դաշինքը 
կորցրեց 10 տեղ: «Գորանը» ստացավ 8 մանդատ, իսկ քրդա-
կան իսլամական ուժերը՝ 6 մանդատ25: Խորհրդարանում չու-
նենալով մեծամասնություն՝ վարչապետը սկսեց ուժեղացնել 
գործադիրի դիրքերն ու ազդեցությունը՝ ի հաշիվ խորհրդա-
րանի և տեղական իշխանությունների: Նուրի Ալ-Մալիքին 
փորձում էր ռազմական ուժերը, դատարանները, նախարարու-
թյունները ենթարկեցնել իրեն: Այն բանից հետո, երբ Միացյալ 
Նահանգների Հատուկ ուժերը պետական ինստիտուտները 
փոխանցեցին Իրաքի իշխանություններին, վարչապետ Ալ-
Մալիքին բանակի ներսում մի քանի բրիգադ ձևավորեց որպես 
հակաահաբեկչական ուժեր, որոնց դուրս բերեց Պաշտպանու-
թյան նախարարության ենթակայությունից և դրեց իր ան-
միջական հրամանատարության տակ: Այնուհետև նա մեկ կա-
ռույցի մեջ միավորեց ոստիկանությունն ու բանակը: Ալ-Մալի-
քիի անմիջական ենթակայության տակ մոտ 4200 հոգուց բաղ-
կացած հատուկ ստորաբաժանում կար26: Նա իր անմիջական 
վերահսկողությունը սահմանեց Գերագույն դաշնային դատա-
րանի վրա, վերացրեց ամերիկյան օկուպացիայի ժամանակ 
բացված մի շարք գործակալությունների անկախությունը, 
որոնք պետք է վերահսկեին ընտրությունները, հետևեին մար-
դու իրավունքների պաշտպանությանը և պայքարեին կոռուպ-
ցիայի դեմ: Նուրի Ալ-Մալիքին համոզված էր, որ իշխանության 
կիսումը և շրջանների ինքնավարության աստիճանի մեծա-

                                                           
25 Iraq's new parliament seat distribution, 29 Mar., 2010, http://ekurd.net 

/mismas/articles/misc2010/3/govt1674.htm (մատչելի էր 01.04.2016): 
26 Yaphe J., Maliki's maneuvering in Iraq, 6 Jun. 2012, http://foreignpoli-

cy.com/2012/06/06/malikis-manuevering-in-iraq/ (մատչելի էր 01.04.2016): 

ցումը չեն լուծում Իրաքի առջև ծառացած խնդիրները27: Ալ-Մա-
լիքիի և քրդերի դիմակայությունն ավարտվեց 2014 թ., երբ 
օգոստոսին երկրում ստեղծված քաոսային վիճակի պատճա-
ռով վարչապետը ստիպված էր հրաժարական տալ՝ տեղը զի-
ջելով իրաքյան տարբեր խմբակցությունների համար առավել 
ընդունելի Հեյդար Ալ-Աբադիին:  

Տարածքային վեճերից ու կառավարման լծակների բաշխ-
ման խնդիրներից բացի՝ Բաղդադի և Էրբիլի հարաբերություն-
ներում լուրջ փորձաքար էր նավթի արդյունահանման և եկա-
մուտների բաշխման խնդիրը: Պատերազմի հետևանքով զգա-
լիորեն նվազած նավթարդյունահանման ծավալներն անհրա-
ժեշտ էր վերականգնել՝ երկրի կարիքները հոգալու համար: 
Նավթն Իրաքից արտահանվող հիմնական ապրանքն ու 
եկամտի գլխավոր աղբյուրն է: Թե՛ Բաղդադի, թե՛ Էրբիլի հա-
մար նավթի արդյունահանման ու արտահանման վրա վերա-
հսկողությունը ռազմավարական նշանակություն ուներ:  

Սահմանադրությամբ Իրաքյան Քրդստանը ստացավ երկ-
րի նավթային եկամուտների 17%-ը, քանի որ, ըստ 112-րդ հոդ-
վածի, արդյունահանված նավթն ու գազը, եկամուտները պետք 
է բաշխվեին երկրի բոլոր հատվածներում բնակչության թվա-
քանակին համապատասխան: Եկամուտների բաշխումը կա-
տարվում էր հետևյալ կերպ. երկրի ամբողջ տարածքից ար-
դյունահանված ու վաճառված նավթի եկամուտները կենտրո-
նանում էին Բաղդադում, վերջինս էլ իրականացնում էր 
բաշխումը: Ոլորտը կարգավորելու հարցով շահագրգռված էր 
ԱՄՆ-ը, որը կառավարության վրա ճնշում էր գործադրում 
համապատասխան օրենսդրություն ընդունելու համար:   

Իրաքի վարչապետ Նուրի Ալ-Մալիքին բարդ վիճակում էր 
հայտնվել ածխաջրածինների մասին օրենքի քննարկման ժա-
մանակ: Ամերիկյան վարչակազմը Ալ-Մալիքիին աջակցությու-
նը շարունակելու համար նախապայման էր դրել այդ օրենքի 
ընդունումը: Օրենքի ընդունումը, որը պետք է նպաստեր ներ-
դրումների ավելացմանը, նշանակում էր, որ Ալ-Մալիքին պետք 
է ընդունի քրդերի պահանջները նավթային պայմանագրերի 
կնքումն ապակենտրոնացնելու վերաբերյալ: Էրբիլի պահանջ-
ների կատարումը ոչ միայն կուժեղացներ վերջինիս դիրքերը, 
այլև կարող էր նաև խթան հանդիսանալ, որ նավթով հարուստ 
մյուս շրջանները ևս ինքնուրույնություն պահանջեն նավթային 

                                                           
27 Նույն տեղում: 

պայմանագրեր ստորագրելու հարցում28: Նշենք, որ 2004-2009 
թթ. շիաներով բնակեցված հարավում տեղական իշխանու-
թյունները մեծամասամբ Ալ-Մալիքիի «Դաուայի» մրցակից 
Իրաքի իսլամական գերագույն խորհրդի վերահսկողության 
տակ էին: Այն կողմ էր շիայական շրջանի ստեղծմանը, որը 
կվերահսկեր Իրաքի հարավում գտնվող նավթի պաշարները29:  

Ջորջ Բուշ Կրտսերի վարչակազմի աջակցությամբ, ինչ-
պես նաև ճնշմամբ 2007 թ. քննարկման դրվեց նավթագա-
զային ռեսուրսների մասին օրենքը, որը փոխզիջում էր են-
թադրում սուննիների, շիաների և քրդերի միջև: Հունվարին 
ամերիկացիներին ուղղված Բուշի ուղերձում նշված էր, որ 
«Իրաքի յուրաքանչյուր քաղաքացու երկրի տնտեսությունից 
մասնաբաժին տալու համար Իրաքը կընդունի օրենք՝ նավ-
թային եկամուտները բոլոր իրաքցիների միջև բաշխելու հա-
մար»30: 

Իրաքի կառավարությունն ածխաջրածինների վերաբեր-
յալ օրենքին հավանություն տվեց 2007 թ. փետրվարի 27-ին: 
Օրենքով Նավթի և գազի դաշնային խորհուրդը, որի անդամ 
են նաև շրջանների ներկայացուցիչները, պատասխանատվու-
թյուն պետք է կրեր նավթային քաղաքականության, նավթա-
հանքերի շահագործման համար և իրավունք ուներ փոփո-
խություններ կատարելու նավթային ծրագրերում ու քաղաքա-
կանությունում31: 

2007 թ. Բաղդադի հետ նավթային օրենքի վերաբերյալ 
բանակցությունները, այդուհանդերձ, ձախողվեցին, որից հետո 
Իրաքյան Քրդստանը սկսեց զարգացնել իր նավթագազային 
արդյունաբերությունը: Քրդերը 2007 թ. նավթի ու գազի վե-
րաբերյալ սեփական օրենքն ընդունեցին32: Օրենքի 13-րդ հոդ-

                                                           
28 Kane S., նշվ. աշխ., էջ 14: 
29 Նույն տեղում: 
30 Transcript of President George W. Bush’s address to the nation on U.S. policy 

in Iraq, January 11, 2007. http://www.nytimes.com/2007/01/11/us/11ptext.html 
(մատչելի էր 01.04.2016): 

 Աբդալ ,عبدالھادي الحساني, قانون النفط والغازبين النظريه والواقع ,ص. 5, 02.06.2007 31
Հադի Ալ-Հասանի, կանուն ալ-նաֆտ վալ ղազ բեյնալ նազարիյա վալ 
վակիա: 
http://www.iier.org/oillaw/Comments%20on%20the%20Oil%20&%20Gas%20La
w%202.pdf, 2007 (մատչելի էր 04.01.2016): 

32 Oil and Gas Law of the Kurdistan Region – Iraq, Decision No. (28) – 2007, 
KRG website, 07 Sep 2007. http://cabinet.gov.krd/uploads/documents/ 

վածում նշված էր գործող և դեռևս չշահագործվող նավթա-
հանքերից եկամուտ ստանալու մասին, սակայն 17-րդ հոդվա-
ծում, որը դաշնային իշխանությունների հետ համագործակցու-
թյան մասին էր, նշված է, որ Քրդստանի կառավարությունը 
գործող նավթահանքերից արդյունահանված նավթագազային 
ռեսուրսների կառավարումը համաձայնեցնելու էր դաշնային 
կառավարության հետ, սակայն խոսք չկար դեռևս չշահագործ-
վող հանքավայրերի մասին33: Շրջանցելով Իրաքի կառավա-
րությանը՝ քրդական իշխանությունները պայմանագրեր ստո-
րագրեցին միջազգային նավթային ընկերությունների հետ: Այդ 
քայլից հետո Բաղդադի ու Էրբիլի հարաբերությունները շարու-
նակեցին վատթարանալ:  

Մինչ այդ մի շարք փոքր նավթային ընկերություններ ար-
դեն սկսել էին հետազոտական աշխատանքներ իրականացնել, 
սակայն բանակցությունների ձախողումից հետո ներգրավեցին 
նաև միջին մեծության ընկերություններին, այդ թվում՝ ԱՄՆ-ից: 
Քրդական ղեկավարությունը 2007 թ. սեփական նավթային 
օրենքի հիման վրա մի շարք պայմանագրեր ստորագրեց, 
որոնք Իրաքի նավթի նախարար Հուսեյն Շահրիստանին անօ-
րինական որակեց34: Պայմանագրեր ստորագրվեցին թուրքա-
կան Genel, ամերիկյան Hunt Oil, ԱՄԷ-ի Dana Gas, բրիտա-
նական BP, նորվեգական BNO Asa, ավստրիական OMV, 
հարավկորեական SK, կանադական Talisman, շվեյցարական 
Addax ընկերությունների հետ35: Բաղդադը չճանաչեց ինք-
նուրույն նավթային պայմանագրեր ստորագրելու Էրբիլի իրա-
վունքը: Չնայած կողմերը համաձայնության եկան եկամուտ-
ների բաշխման սկզբունքների շուրջ, քրդերը պնդում էին, որ 
պետք է ինքնուրույն պայմանագրեր ստորագրելու իրավունք 
ստանան:  

                                                                                                                                      
Kurdistan%20Oil%20and%20Gas%20Law%20English__2007_09_06_h14m0s4
2.pdf (մատչելի էր 01.04.2016). 

33 Տե՛ս Oil and Gas Law of the Kurdistan Region – Iraq, http://cabinet.gov. 
krd/uploads/documents/Kurdistan%20Oil%20and%20Gas%20Law%20English_
_2007_09_06_h14m0s42.pdf. 

34 Iraqi Oil minister authorized to ban Kurdistan oil exports, 24.11.2007, 
http://ekurd.net/mismas/articles/misc2007/11/government1277.htm (մատչելի 
էր 01.04.2016). 

35 KRG Ministry of Natural Resources Production Sharing Contracts, KRG 
website,  http://cabinet.gov.krd/p/p.aspx?l=12&p=1 (մատչելի էր 01.04. 2016). 

Ըստ սահմանադրության՝ նավթի ու գազի հետ կապված 
հարցերը դաշնային կառավարության բացառիկ իրավասու-
թյան տակ չեն, իսկ 121-րդ հոդվածի 2-րդ մասում նշված է, որ 
շրջանների օրենքները գերակայում են դաշնային օրենքներին, 
եթե խոսքը չի վերաբերում դաշնային կառավարության բացա-
ռիկ իրավասություններին36: Հիմնվելով այս հոդվածի վրա՝ 
քրդերն ինքնուրույնություն էին պահանջում նավթային ոլոր-
տում: Այդ նպատակով մեկնարկած խողովակաշարի շինարա-
րությունը, որը պետք է Թաք Թաք և Թաուկե նավթահան-
քերից արդյունահանվող նավթը հասցներ Թուրքիայի սահման, 
չէր լուծում այդ խնդիրը: Իրաքը Թուրքիային կապող նավթա-
մուղը Քիրքուք-Ջեյհանն է: Նավթի արտահանման նպատակով 
կառուցվող քրդական ցանկացած խողովակաշար պետք է 
միանար Քիրքուք-Ջեյհանին, որը քրդերի տարածքով չի անց-
նում և պատկանում է Իրաքին: Թուրքիայի և Իրաքի միջև գոր-
ծող պայմանագրով Քիրքուք-Ջեյհան նավթամուղով հոսող 
նավթը համարվում է Իրաքի սեփականությունը, և չկա իրա-
վական մեխանիզմ, որը թույլ է տալիս Անկարային անմիջապես 
վճարել Էրբիլին37: Բացի այդ, քրդերը նավթ արտահանելու հա-
մար այսպես թե այնպես պետք է ստանային Բաղդադի համա-
ձայնությունը: Նավթի հարցում դաշնային կառավարության 
դիրքերն ավելի ուժեղ էին, հետևաբար վարչապետ Ալ-Մալիքին 
մերժեց ոչ միայն պայմանագրեր ստորագրելու իրավունքը, այլ 
նաև պայմանագրերի բնույթը, որով նավթ արդյունահանող 
ընկերությունները մասնաբաժին պետք է ստանային38: 

Էրբիլի վրա ճնշում գործադրելու համար Իրաքի՝ 2008 թ. 
բյուջեի քննարկման ժամանակ սուննի և շիա արաբ պատգա-
մավորները փորձեցին ՔՇԿ-ին փոխանցվող նավթային եկա-
մուտները 17%-ից կրճատել մինչև 13%: Քրդերը նախագահ Ջա-
լալ Թալաբանիի միջոցով սպառնացին վետո դնել բյուջետային 
օրենքի վրա, ինչի շնորհիվ կարողացան պահպանել 17%-ը39:  

                                                           
36 Anderson L., G. Stasnfield, նշվ. աշխ., էջ 3, http://mepc.org/journal/middle-

east-policy-archives/kurds-iraq-struggle-between-baghdad-and-erbil (մատչելի 
էր 01.04.2016). 

37 Natali D., How independent is the Iraqi-Kurdish pipeline to Turkey?, Nov 4., 
2013, Al-Monitor, http://www.al-monitor.com/pulse/en/originals/2013/11/iraqi-
kurdish-pipeline-turkey-oil-policy-export.html (մատչելի էր 10.05.2014). 

38 Hiltermann J., Revenge of the Kurds: Breaking Away from Baghdad. Foreign 
Affairs, Council of Foreign Relations, New York, 91 (6), 2012, p. 20. 

39 Kane S., նշվ. աշխ., էջ 16: 

2008-2009 թթ. համաշխարհային տնտեսական ճգնա-
ժամի ժամանակ նավթի գներն անկում ապրեցին, և նավթային 
եկամուտներից կախվածություն ունեցող երկու կողմերը մի-
ջանկյալ համաձայնության եկան: 2008 թ. դեկտեմբերին Բաղ-
դադը համաձայնվեց ՔՇԿ-ի տարածքում երկու նավթահան-
քերը միացնել Իրաքից Թուրքիա գլխավոր խողովակաշարին:  
2009 թ. մայիսին Բաղդադը թույլատրեց Էրբիլին նավթ արտա-
հանել Թաք Թաք նավթահանքից40: Առաջին համաձայնությու-
նը տևեց ընդամենը մի քանի ամիս, քանի որ քրդերը ֆինան-
սական լուրջ ճնշումների էին ենթարկվում արդյունահանող ըն-
կերությունների կողմից, որոնք պահանջում էին փոխհատուցել 
իրենց ծախսերը: Բաղդադը պնդում էր, որ ՔՇԿ-ը ծախսերը 
կատարի իր ամենամյա բյուջեից: 2010 թ., երբ քրդերի՝ ար-
դյունահանման հնարավորությունները մեծացան, Բաղդադն ու 
Էրբիլը նոր պայմանավորվածություն ձեռք բերեցին, որով 
քրդերը պետք է շարունակեին նավթի արդյունահանությունը, 
իսկ դաշնային կառավարությունը փոխհատուցեր ընկերու-
թյունների ներդրումները41: Այս պայմանավորվածությունը ևս 
կարճ տևեց, քանի որ վեճ ծագեց նավթային ընկերությունների` 
հետազոտման և արդյունահանման կազմակերպման հետ 
կապված ծախսերի վերաբերյալ: Խնդիրն ավելի էին բար-
դացնում Ալ-Մալիքիի և Բարզանիի հարաբերությունների սրու-
մը և Ալ-Մալիքիի դիրքերի ամրապնդումը: Բարզանին փորձեց 
Ալ-Մալիքիի հակառակորդների հետ պայմանավորվածության 
հասնել և անվստահություն հայտնել նրան, եթե Ալ-Մալիքին 
շարունակի խախտել իշխանական լիազորությունների բաշխ-
ման խոստումները: Բարզանիին վստահություն էր հաղորդում 
այն, որ աշխարհում նավթային խոշորագույն ընկերություն-
ներից մեկը՝ ամերիկյան Exxon Mobil-ը, պայմանագիր էր ստո-
րագրել ՔՇԿ-ի հետ, ինչը զայրացրել էր Ալ-Մալիքիի կառավա-
րությանը, որն ընկերությանը սպառնում էր պատժամիջոց-
ներով42:  

Մյուս կողմից Թուրքիան ավելացրեց նավթի գնումներն 
Իրաքյան Քրդստանից, իսկ Ալ-Մալիքիի և Թուրքիայի վարչա-
                                                           
40 Iraqi Kurdistan begins first-time oil exports, Jun. 01, 2009, Al-Arabiya News, 

https://www.alarabiya.net/articles/2009/06/01/74513.html (մատչելի էր 
10.05.2016). 

41 Shareef M., The United States, Iraq and the Kurds: Shock, Awe and After-
math, New York, 2014, p. 178. 

42 Hiltermann J., նշվ. աշխ., էջ 21: 

պետ Ռեջեփ Թայիփ Էրդողանի հարաբերությունները լարված 
էին 2011 թ. սկսված սիրիական հակամարտության պատճա-
ռով, որտեղ Ալ-Մալիքին աջակցում էր Սիրիայի նախագահ 
Բաշար Ասադին: Բարզանիի «հեղաշրջումը» չստացվեց, քանի 
որ Ալ-Մալիքին վայելում էր Իրանի ու ԱՄՆ-ի աջակցությունը: 
Ալ-Մալիքին, ի պատասխան նավթի արդյունահանման քրդա-
կան բոյկոտին, սպառնաց կրճատել ՔՇԿ-ին տրամադրվող մի-
ջոցները: Ի վերջո, կողմերը եկան նախկին պայմանավորվա-
ծությանը, իսկ քրդերը նավթային առումով շարունակեցին 
կախված մնալ Բաղդադից43: 17% մասնաբաժնի շնորհիվ ՔՇԿ-ի 
եկամուտները 2005 թ. 2.5 միլիարդ դոլարից 2013 թ. հասան 13 
միլիարդ դոլարի44: 2013 թ. Էրբիլն ավարտին հասցրեց 
նավթամուղի կառուցումը՝ միացնելով այն Քիրքուք-Ջեյհան 
նավթամուղին: 2014 թ. նավթամուղով Ջեյհան հասած առաջին 
միլիոն բարել քրդական նավթը տանկերով ուղևորվեց Եվրո-
պա45:  

2014 թ. հունիսին ԻՊ-ը գրավեց Իրաքի՝ մեծությամբ երկ-
րորդ քաղաքը՝ Մոսուլը՝ տիրանալով իրաքյան բանակի ստո-
րաբաժանումների թողած մեծաքանակ սպառազինությանը, 
բանկերին, նավթագազային պաշարներին, վերամշակման 
գործարաններին, օդանավակայաններին: ԻՊ-ի կողմից Մոսու-
լի և մի շարք այլ տարածքների գրավումից իրաքյան քրդերը 
հայտնվեցին ռազմաճակատի առաջին գծում: Իրաքյան բա-
նակի նահանջի պայմաններում քրդական փեշմերգան մար-
տեր էր մղում ԻՊ-ի դեմ նրանց առաջխաղացումը բուն Իրաք-
յան Քրդստանի տարածք կանգնեցնելու համար: Մոսուլի, 
Թիքրիթի գրավումից հետո գրոհայինները հարձակում սկսե-
ցին քրդերի մայրաքաղաք Էրբիլի ուղղությամբ, որը մեծ ջան-
քերի գնով հաջողվեց կանգնեցնել: 

2014 թ. հուլիսին իրաքյան բանակի ստորաբաժանում-
ները նահանջեցին նաև Քիրքուքի շրջանից, որի նկատմամբ 
հավակնություններ ունի Իրաքյան Քրդստանը: ԻՊ-ի կողմից 
Քիրքուքի գրավումը թույլ չտալու համար քրդական փեշմեր-
գան մտավ քաղաք: Պատերազմը ֆինանսական լուրջ խնդիր-

                                                           
43 Նույն տեղում: 
44 Natalie D., The Kurdistan Region of Iraq: Stabilizer or Spoiler?, Georgetown 

Journal of International Affairs, Washington,  Feb. 2013, p. 73. 
45 KRG statement on first oil sales through pipeline export, http://cabinet.gov. 

krd/a/d.aspx?l=12&a=51589, 23,05, 2015. 

ների առաջ կանգնեցրեց քրդական  կառավարությանը: Հար-
յուր հազարավոր փախստականների առկայության, ռազմա-
կան ծախսերի ավելացման, նավթի գնի անկման պայման-
ներում քրդական կառավարությունը դժվարությունների առաջ 
կանգնեց ֆինանսական պարտավորությունները կատարելու 
գործում: Բնակչության մի մասին աշխատավարձերի չվճարու-
մը հանգեցրեց սոցիալական լարվածության, և 2015 թվականի 
հոկտեմբերի սկզբից Սուլեյմանիեի շրջանում ցույցեր սկսվեցին 
ընդդեմ կառավարության և ՔԴԿ-ի: Կալադիզե, Կալար բնա-
կավայրերում ցույցերը վերածվեցին բախումների, որի հե-
տևանքով զոհեր եղան46: 

2015 թվականի հոկտեմբերի դրությամբ կառավարության 
տվյալներով Իրաքյան Քրդստանում ապաստան էր գտել 1.5 
միլիոն ներքին տեղահանված և 280 հազար սիրիացի փախըս-
տական: Նրանց աջակցելու համար, ըստ ՔՇԿ-ի և Համաշ-
խարհային բանկի հաշվարկների, տարեկան առնվազն 1.4 մի-
լիարդ դոլար է անհրաժեշտ47: Այս զարգացումները հանգեցրին 
ներքաղաքական լարվածության աճի խորհրդարանական 
գլխավոր ուժերի՝ ՔԴԿ-ի և Գորանի միջև: Բանը հասավ նրան, 
որ Գորանի ներկայացուցիչներին, այդ թվում՝ խորհրդարանի 
խոսնակին, թույլ չտվեցին մտնել Էրբիլ՝ մասնակցելու խորհըր-
դարանի նիստին48: 

Ստեղծված ծանր պայմաններում Բաղդադին և Էրբիլին 
անհրաժեշտ էր նավթի արդյունահանման և արտահանման 
նոր համաձայնության հասնել, սակայն երկարաժամկետ պայ-
մանավորվածություն, որը կբավարարեր երկու կողմին էլ, չէր 
հաջողվում ձեռք բերել: 2015 թվականի հունվարին քրդերն ու 
կենտրոնական կառավարությունը կարծես թե համաձայնու-
թյան էին հասել օրական 300,000 բարել Քիրքուքից և 250,000 
բարել ԻՔ-ի տարածքից վաճառել Բաղդադի միջոցով, որի դի-
մաց կենտրոնական իշխանությունը պետք է փոխանցեր բյու-
ջեի 17%-ը: Նավթի նվազող գների պատճառով, սակայն, Իրա-
                                                           
46 Three killed in violent unrest in Iraq's Kurdistan region, Oct. 10, 2015, 

http://www.reuters.com/article/us-iraq-kurds-protests-
idUSKCN0S40JE20151010. 

47 Crisi  Looms for Refugees Taken in by Iraq’s Kurds, 30 Sep. 2015, 
հttp://www.bloombergview.com/articles/2015-09-30/crisis-looms-for-
refugees-taken-in-by-iraq-s-kurds. 

48 Goran gathers for first meeting since MPs ousted, Oct. 18, 2015 
http://rudaw.net/english/kurdistan/18102015. 

քի իշխանությունները ձգձգում էին պայմանավորվածության 
իրագործումը: 2015 թ. համար Իրաքի կառավարությունը 
ստիպված էր բյուջեն 151 միլիարդ դոլարից կրճատել մինչև 105 
միլիարդ դոլար, իսկ 2016 թվականի համար ընդունվել է 89 
միլիարդանոց բյուջե49:  

 
ԵԶՐԱԿԱՑՈՒԹՅՈՒՆ 
Ամփոփելով  նշենք, որ ֆինանսապես Բաղդադից անկախ 

դառնալու համար քրդերը ցանկանում են իրավունք ստանալ 
ինքնուրույն տնօրինելու իրենց տարածքում գտնվող նավթա-
հանքերը, արդյունահանումը և վաճառքը, սակայն թույլ զար-
գացած ենթակառուցվածքները  հնարավորություն չեն տալիս 
ստանալու այնքան եկամուտ, որը երաշխավորվում էր Իրաքի 
սահմանադրությամբ: Ի պատասխան Էրբիլի նավթային «ինք-
նագործունեության»՝ Բաղդադը սպառնում էր, որ չի փոխանցի 
քրդերին հասանելիք գումարը: Դաշնային կառավարության 
համար նավթային գործոնն ազդեցության ամենաազդեցիկ 
լծակն էր Էրբիլի վրա վերջինիս զիջումներ պարտադրելու 
առումով:   

Չնայած ԻՊ-ի գործունեությունը կենտրոնական իշխա-
նության թուլացման համատեքստում ձեռնտու է Էրբիլին, սա-
կայն դրա դեմ պայքարը և նավթի ցածր գները, ինքնուրույն 
ֆինանսական քաղաքականություն վարելու անհաջող փորձը 
դժվար վիճակում են դրել նաև քրդական ինքնավարությանը: 
Դրան գումարվել են նաև ներիշխանական հակասությունները 
բուն Իրաքյան Քրդստանի տարածքում՝ կապված «Գորանի» 
ուժեղացման և Բարզանիի նախագահության ժամկետի երկա-
րաձգման հետ: Արդյունքում 2015 թ. վերջի դրությամբ քաղա-
քական ճգնաժամ էր հասունացել նաև Իրաքյան Քրդստանում:  

Տարածքային հարցերի չկարգավորված լինելը մշտապես 
լարվածության պատճառ է դառնում: Քիրքուքը թե՛ քրդերի, թե՛ 
Իրաքի համար ռազմավարական կարևորություն ունի և ոչ 
միայն ռեսուրսային առումով: Հաշվի առնելով, որ կողմերից 
մեկը մյուսի հանդեպ չունի վճռորոշ առավելություն՝ տարած-
քային հարցերը շարունակելու են չլուծված մնալ և լուրջ սպառ-
նալիք լինել Իրաքի կայունության համար:  

                                                           
49 Frantzman S., Why Kurdistan Can't Sell It's Oil, http://nationalinterest. 

